Агенцијата за заштита на правото на слободен пристап до информациите од јавен карактер, врз основа на член 109 став 1 и 2 од Законот за општата управна постапка (“Службен весник на Република Македонија“ бр. 124/2015), а согласно член 27 и член 34 став 1  од Законот за слободен пристап до информации од јавен карактер (“Службен весник на Република Северна Македонија“ бр. 101/2019) и согласно одредбите на Упатството за спроведување на Законот за слободен пристап до информации од јавен карактер (“Службен весник на Република Северна  Македонија“ бр.60/20), постапувајќи по Жалбата изјавена од П. Б. од Скопје, поднесена против Советот на јавните обвинители, на 17.10.2022 година го донесе следното 

Р Е Ш Е Н И Е
Жалбата од П. Б. од Скопје, поднесена против Советот на јавните обвинители, заведена во архивата на Агенцијата за заштита на правото на слободен пристап до информации од јавен карактер под бр. 08-257 на 04.10.2022 година СЕ ОТФРЛА како недопуштена.
О Б Р А З Л О Ж Е Н И Е
На 12.09.2022 година, П. Б. од Скопје поднел насловено Барање за пристап до информации од јавен карактер до Советот на јавни обвинители, со кое побарал да му достави фотокопија од следните информации: 
„....барам да ми се дозволи увид во мојот предмет во ОЈО Скопје. Затоа, Барам од Советот да ми го дозволи тој увид – или да ми ја наведе законстаката основа за одбивањето на барањето за увид и препис на списи од предметот XXI KО бр.463/21 во Основно јавно обвинителство Скопје! Бидејќи до денес не одговоривте на тоа барање, решив сега да ви се обратам со ова Барање за слободен пристап до информации од јавен карактер, а тоа гласи: ве молам да ми доставите фото-копија од членовите од законот врз основа на кои не удоволивте (т.е. го одбивте) моето барање за увид во предметот XXI KО бр.463/21 во Основно јавно обвинителство Скопје ( во кој сум странка).“

Имателот на информации, на ова Барање не одговорил во законски предвидениот рок, поради што Барателот на информацијата, во законски предвидениот рок поднел Жалба заведена во Агенцијата под арх. бр. 08-257 од 04.10.2022 година. 

Агенцијата за заштита на правото на слободен пристап до информациите од јавен карактер, решавајќи по жалбата на Барателот на информацијата и расположливите списи по предметот, утврди дека Барањето на Барателот, поднесено до Советот на јавните обвинители, не претставува барање за пристап до информации од јавен карактер, туку е барање од надлежност на Советот на јавните обвинители. 
Агенцијата за заштита на правото на слободен пристап до информациите од јавен карактер на жалителот му укажува дека целта на Законот за слободен пристап до информации од јавен карактер и на Упатството за спроведување на Законот за слободен пристап до информации од јавен карактер, е на физичките и правните лица да им се овозможи да го остварат правото на слободен пристап до информации од јавен карактер и да обезбедат јавност и отвореност во работењето на органите, а не негова законски неоснована и несоодветна примена при поднесени барања за информации кои се поврзани со друга постапка.


Согласно погоренаведеното, Агенцијата му укажува на жалителот дека своите права и приватни (лични) интереси може и треба да ги остварува пред се согласно материјалните закони кои ја регулираат соодветната материја во предметите во кои тој се јавува како странка и правната заштита може да ја бара согласно тие закони.

Согласно погоре наведеното, Агенцијата за заштита на правото на слободен пристап до информации од јавен карактер одлучи како во диспозитивот на ова Решение.


Ова Решение е конечно во управната постапка и против истото не може да се поднесе жалба.


ПРАВНА ПОУКА: Против ова Решение може да се поведе управен спор пред Управниот суд во рок од 30 дена од денот на неговото доставување.

